
PLANU ATIVIDADE
PNTL 2014

v
Polísia Nasional Timor-Leste simu mandatu no responsabilidade husi Governu no 
povu Timor-Leste, ho Planu Estratéjiku PNTL ba 2014-2018 defini ona orientasaun 
estratéjika husi Governu. 

Planu Atividade PNTL 2014 fornese deklarasaun kona-ba atividade ne’ebé PNTL 
sei hala’o iha tinan ida nia laran. Liuhusi atividade hirak ne’e, ita bele sukat ita nia 
progresu. Bainhira ita realiza ita nia planu atividade ida-idak, ita hakbesik liu atu 
alkansa ho susesu ita nia objetivu estratéjiku sira.





Ita nia vizaun ba PNTL maka atu “Atinji padraun ne’ebé aas kona-ba seguransa no 
trankuilidade públika iha Estadu Timor-Leste.”

Ida ne’e signifika katak PNTL sei serbisu hamutuk ho ita nia komunidade ho Ajénsia 
seluk Governu ninian hodi halo Timor-Leste fatin ne’ebé seguru liu atu moris. 

Prioridade estratéjiku sira maka refleta ita nia orientasaun. Prioridade hirak ne’e sei 
hatudu área hirak ne’ebé PNTL sei tau foku makas liu hodi tulun sosiedade Timor-
Leste atu moris ho dame no hakmatek. Atividade hirak ne’ebé identifika iha PNTL nia 
Planu Atividade 2014 iha relasaun direta ho ita nia prioridade sira tuir mai:

•	 Hala’o	 estratéjia	 finanseiru	 no	 administrativu	 hodi	 jere	 PNTL	 nia	 rekursu	
umanus no fíziku.

•	 Polísia	serbisu	hamutuk	ho	komunidade	hodi	hametin	konfiansa	ba	malu	no	
simu kooperasaun ativa husi komunidade.

•	 Hala’o	servisu	Tránzitu	no	Seguransa	Rodoviária	ne’ebé	efikás.

•	 Hala’o	 estratéjia	 polisiamentu	 ne’ebé	 efikás	 hodi	 prevene	 krime,	 hala’o	
investigasaun no hala’o prosesu iha tribunál.

Prioridade	ba	serbisu	PNTL	nian	durante	Períodu	Planu	Atividade	ida	ne’e	identifika	iha	dokumentu	ne’e,	no	sai	nu’udar	baze	ba	ita	
nia	esforsu	nu’udar	indivídu	no	nu’udar	koletivu,	iha	2014.	Abilidade	no	kapasidade	ne’ebé	membru	PNTL	no	funsionáriu	seluk	ne’ebé	
serbisu	ho	ita,	maka	sai	nu’udar	sentru	ba	serbisu	ne’ebé	ita	hala’o.	Liuhusi	ita	nia	pesoál	maka	ita	bele	fornese	servisu	no	rezultadu	
oin-oin ba komunidade ne’ebé ita serbí. 

Ne’e signifika katak povu Timor-Leste sei haree PNTL serbisu: 

•	 Iha	grupu	patrulla,	Postu	Polísia	Suco,	Sub-Distritu	sira,	Komandu	Distritál	hamutuk	ho	ONG	no	gabinete	Administrasaun	Distritál	
nian,	iha	Suco	no	Aldeia	sira,	hodi	sai	nu’udar	pontu	kontaktu	ba	dahuluk,	no	hatán	ba	insidente	sira	hodi	mantein	ita	nia	komunidade	
nia	seguransa,	protesaun	no	rahun-di’ak;	

•	 Iha	 Patrullamentu	 Fronteira,	 iha	Marítima	 no	 Imigrasaun	 hamutuk	 ho	Alfándega	 no	 FFDTL	 hodi	 halo	 patrullamentu	 ba	 fronteira	
terrestre	no	tasi	Timor-Leste	hodi	prevene	kontrabandu,	tráfiku	umanu,	Peska	ilegál,	Importasaun	droga	no	Imigrasaun	ilegál;	

•	 Iha	unidade	intervensaun	rápida,	sira	mantein	vijilánsia	no	hatán	lalais	no	ho	efikásia,	prevene	ka	halakon	violénsia	interna	ne’ebé	
ameasa	 ita	 nia	 komunidade,	 no	 iha	 tempu	 ne’ebé	 hanesan	 respeita	 direitu	 no	 liberdade	Demokrátiku	 povu	 nian	 iha	Repúblika	
Demokrátika	Timor-Leste;	

•	 Iha	tránzitu,	hodi	mantein	seguransa	rodoviária	hodi	hamenus	númeru	ema	mate	no	kanek	tanba	asidente,	no	inkonvenensia	sira	
seluk;

•	 Iha	 investigasaun	no	VPU	 hamutuk	ho	Ministériu	Públiku	no	 tribunál	 sira	hodi	garante	katak	autór	 krime	sira	hatán	ba	sira	nia	
hahalok,	no	katak	liuhusi	prosesu	investigasaun	no	prosesu	tribunál	nian,	vítima	sira	sente	katak	sira	iha	seguransa;	no

•	 Iha	Kuartél-jerál	hodi	fó	apoiu	ba	atividade	polisiamentu	iha	territóriu	tomak	hodi	hasa’e	beibeik	efikásia	no	efisiénsia	servisu	polísia	
nian liuhusi dezenvolvimentu organizasionál. 

Dezafiu	ne’ebé	ita	sei	enfrenta	hodi	hakat	ba	oin	iha	tinan	2014,	no	hau	rasik	nu’udar	Komandante-Jerál	PNTL	iha	kompromisu	atu	
halo,	maka	atu	tau	hamutuk	no	aproveita	di’ak	liu	tan	ita	nia	rekursu	sira	hodi	masimiza	impaktu	ne’ebé	ita	halo,	no	serbisu	hodi	alkansa	
objetivu komún ne’ebé ita estabelese ba ita an rasik. 

Planu	Atividade	2014	fornese	estrutura	no	orientasaun	hodi	bele	alkansa	rezultadu	hirak	ne’ebé;	“Atinji	padraun	ne’ebé	aas	kona-ba	
seguransa no trankuilidade públika iha Estadu Timor-Leste.” 

Dili, Loron 20 fulan Dezembru 2013
Komandante-Jerál PNTL 

DR. Longuinhos Monteiro
Komisáriu Polísia

Mensajen husi Komandante-Jerál PNTL

VIZAUN NO MISAUN

Defende direitu no liberdade 
sidadaun nian iha Estadu 
Demokratiku Timor-Leste, 
hodi hametin no haburas 
mandatu Konstituisaun 
Republika nian.

Ita Nia Misaun

Ita Nia Vizaun 
Atinji padraun ne’ebé aas 
kona-ba seguransa no 
trankuilidade públika iha 
Estadu Timor-Leste. 

ITA NIA PRINSÍPIU

Ami serbisu ho 
sakrifísiu

Ami serbisu 
ho orgullu

Ami prontu 
atu serbí 
ami nia 
komunidade

Konfiansa aas husi Estadu, Governu no Komunidade



ITA NIA MOTTO

Ho dixiplina ne’ebé 
di’ak, ita serbí ita nia 

misaun ho orgullu no ho 
responsabilidade.

Serbí 

Dixiplina 
Iha ne’ebé de’it ita dada iis, 
dixiplina sei la’o hamutuk ho ita.

Ho dixiplina ne’ebé di’ak, no ho 
kumprimentu de dever ne’ebé aas, ita 
hahi’i valór no onra instituisaun nian.

Onra 

Objetivu 1:   
Reforma no Dezenvolve 

Instituisaun

Objetivu 2:   
Konsolida Orden Públika no 

Seguransa Komunitária

Planu Estratéjiku 
Governu RDTL fornese 

objetivu prinsipál rua ba 
PNTL:

Objetivu Estratéjiku Governu RDTL

Ita Nia Modelu Polisiamentu – VIP

Hatán ho profesionalizmu hodi 
nune’e serbisu polísia nian 
satisfás komunidade

Profisionalizmu 

Involvimentu komunidade 
nian halo komunidade 

sente katak sira hola parte

Involvimentu 

Ita nia filozofia polisiamentu komunitária, aplika ba membru hotu-hotu iha PNTL nia 
laran. Polisiamentu komunitária la refere de’it ba departamentu ka seksaun espesífiku 
ida iha PNTL, maibe refere ba aprosimasaun ne’ebé ita iha ba ita nia serbisu iha 
Instituisaun PNTL nia laran no entre PNTL no komunidade. 

Artigu 1. Lei Orgánika da PNTL

Ita nia modelu polisiamentu hako’ak filozofia polisiamentu komunitária 
nian liuhusi adopta doutrina VIP: 

Vizibilidade aas polísia nian 
halo katak komunidade 
sente seguru

Vizibilidade 



Planu Dezenvolvimentu Estratéjiku Timor-Leste 
ba 2011-2030 

Programa V Governo Constitucional Nian Lejizlatura 
2012- 2017

Konstituisaun RDTL 

Planu Estratéjiku SES 2011-2030

Planu Estratéjiku PNTL 2014-2018 

Planu Atividade PNTL 2014

 Planu Asaun Anuál PNTL 

Orientasaun Estratéjika

SEGURANSA NO TRANKUILIDADE PÚBLIKA

Planeamentu Atividade – serbisu ne’ebé atu kompleta iha tinan ida nia laran – parte importante 
ida kona-ba governasaun di’ak iha organizasaun ida. Planeamentu Atividade PNTL nian refere 
ba prosesu integradu planeamentu internu ne’ebé forma no aliña kapasidade no estrutura 
organizasionál PNTL nian. Ne’e permite katak PNTL fornese dezempeñu organizasionál 
ne’ebé hakarak hodi alkansa nesesidade no ezijénsia sira husi Governu Timor-Leste nu’udar 
interesadu prinsipál PNTL nian.

Nesesidade no ezijénsia ne’ebé Governu Timor-Leste iha, ho relasaun ba PNTL ne’ebé buka 
atu proteje komunidade husi impaktu no konsekuénsia sira krime nian, estabelese tiha ona iha 
Programa V Governo Constitucional Nian Legislatura 2012-2017. 

Atividade planeamentu PNTL nian halo parte ba ierarkia planu sira nian ne’ebé fó apoiu hodi 
aliña prosesu planeamentu hotu-hotu PNTL nian. Planu hirak ne’e maka:

 
Planu Estratéjiku PNTL 2014-2018 estabelese orientasaun estratéjika PNTL ba períodu tinan 
5. PNTL nia Planu Atividade ida ne’e (2014) identifika atividade prinsipál hodi sai nu’udar 
matadalan ba implementasaun prioridade estratéjiku iha kada tinan liuhusi Distritu, unidade 
no servisu sira. PNTL nia Planu Asaun Anuál hadi’ak implementasaun liuhusi ekipa no unidade 
serbisu ne’ebé hamutuk komponente Distritu no Komandu PNTL nian. Orsamentu sira aliña ho 
serbisu ne’e.

Ami Nia Prioridade Sira Ba 2014
Objetivu estratéjiku lima ne’ebé inklui iha Planu Estratéjiku PNTL 2014-2018 sai mós hanesan baze 
ida ba prioridade haat iha Planu Atividade PNTL 2014. Liuhusi PLANU ATIVIDADE ne’e, selesiona tiha 
ona atividade espesífiku hodi implementa ba prioridade ida-idak durante fulan 12. Planu Atividade 
hotu-hotu no atividade hirak ne’ebé sai nu’udar foku ba tinan ida, sei kontribui hodi alkansa 
rezultadu ne’ebé iha ligasaun ho objetivu estratéjiku lima iha Planu Estratéjiku PNTL 2014-2018. 
Relatóriu regular iha tinan nia laran sei hatudu progresu ne’ebé iha no karik iha nesesidade hodi halo 
mudansa ba atividade hodi nune’e bele realiza rezultadu ne’ebé hakarak. 

 

Prioridade ba 2014 maka:

Prioridade 1. Orsamentu, Finansas no Administrasaun: 
Hala’o estratéjia finanseiru no administrativu hodi jere PNTL nia 
rekursu umanus no fíziku.

Prioridade 2. Polisiamentu Komunitária: 

Polísia serbisu hamutuk ho komunidade hodi hametin konfiansa ba 
malu no simu kooperasaun ativa husi komunidade. 

Prioridade 3. Tránzitu no Seguransa Rodoviária: 
Hala’o servisu Tránzitu no Seguransa Rodoviária ne’ebé efikás.

Prioridade 4. Prevensaun Krime, Investigasaun no Serbisu 
Intelijénsia:
Hala’o estratéjia polisiamentu ne’ebé efikás hodi prevene krime, 
hala’o investigasaun no hala’o prosesu iha tribunál.

 
Prioridade haat iha leten, responsabilidade membru PNTL hotu ninian, la haree ba diviza, postu 
serbisu, fatin serbisu ka knaar. Liuhusi esforsu kontínuu no kontribuisaun husi pesoál PNTL hotu-
hotu maka bele realiza rezultadu ne’ebé ita hakarak ba prioridade ida-idak.

Konsistente ho aprosimasaun Governu tomak nian atu halo monitorizasaun ba programa 
dezenvolvimentu liuhusi Development Policy and Coordination Mechanism/DPCM ne’ebé estabelese 
iha tinan 2013, PNTL sei hahu no partisipa ho entuziazmu iha Atividade sira ne’ebé konsistente 
ho aprosimasaun ne’e. PNTL sei asegura katak apoiu no partisipasaun doadór sira nian sei aliña 
ho prioridade PNTL, iha koordenasaun no bainhira hato’o, uza estratéjia hirak ne’ebé masimiza 
rezultadu pozitivu ba PNTL.



RESULTADU
Hala’o estratéjia finanseiru no administrativu hodi jere PNTL nia 
rekursu umanus no fíziku.

Iha tinan 2014, atividade prinsipál hodi alkansa rezultadu maka:
1.1 Dezenvolve no 

implementa estratéjia 
jestaun finanseiru

1.1.1 Identifika, halo revizaun no implementa melloramentu ba prosesu 
Atividade, ho foku makas liu ba jestaun CPV no prosesu orsamentu 
nian. 

1.1.2 Halo revizaun ba estrutura Departamentu Finansas PNTL nian hodi 
asegura katak iha foku makas liu atu serbí kliente, serbisu la’o tuir 
dalan ne’ebé efisiente no kuantidade servisu fahe hanesan.

1.1.3 Hala’o formasaun ba pesoál pontu fokál finansas nian hodi hadi’ak 
servisu. 

1.1.4 Kompleta komponente orsamentál prosesu PAA nian ba 2014 tuir 
nesesidade no prazu sira RDTL nian.

1.1.5 Submisaun orsamentu anúal ba tinan 2015 bazeia ba Planu 
Estratéjiku PNTL 2014-2018 ne’ebé aprova tiha ona.

1.2 Dezenvolve no 
implementa estratéjia 
jestaun pesoál

1.2.1 Implementa kursu rekruta nian ba rekruta nain 250.

1.2.2 Hala’o Kursu Investigasaun nivel I, II, III ba membru PNTL sira.

1.2.3 Hakerek, halo sosializasaun no implementa NOP ba PNTL kona-ba 
Avaliasaun Dezempeñu.

1.2.4 Kompleta proposta no implementa Estatutu Akademia ne’ebé 
aprova tiha ona. 

1.2.5 Hakerek, halo sosializasaun no implementa Deskrisaun Serbisu ba 
membru sira iha Kuartél-jerál no iha Distritu sira, inklui interasaun 
ka kontaktu ho públiku, kumprimentu ba oráriu, kapasidade atu 
hatán, kualidade serbisu nian no kumpre lejizlasaun ne’ebé iha.

1.2.6 Partisipa iha atividade atu dezenvolve kursu promosaun.
1.3 Dezenvolve no 

implementa estratéjia 
jestaun informasaun

1.3.1 Ofisiál Superior PNTL nian uza email internu, sistema fahe malu 
arkivu no kalendáriu sira. 

1.3.2 Hatama dadus ne’ebé loos no tuir dalan ne’ebé konsistente ba iha 
Sistema Jestaun Informasaun (IMS) no hato’o relatóriu Semanál ba 
iha Komandante Jerál. 

1.3.3 Hadi’ak funsionamentu Baze dadus Rekursu Umanus nian no 
asegura katak informasaun kona-ba pesoál loos. 

1.3.4 Fó apoiu ba liña emerjénsia 112 no IMS hodi mantein ligasaun 
entre Kuartél-jerál PNTL no Distritu sira.

OBJETIVU 1: Reforma no Dezenvolve Instituisaun 
 
Prioridade 1: Orsamentu, Finansas no Administrasaun 

Alkansa Ita Nia Prioridade



1.4 Dezenvolve no 
implementa estratéjia 
jestaun ba stock, bens no 
instalasaun

1.4.1 Hetan planu, rai no orsamentu hodi halo konstrusaun ba PNTL nia 
Kuartél-jerál foun.

1.4.2 Hetan planu, rai no orsamentu hodi halo konstrusaun foun ba 
Komandu Distritu Dili.

1.4.3 Implementa sistema jestaun frota nian hodi aloka viatura no uza 
viatura no motór tuir dalan ne’ebé apropriadu.

1.4.4 Estabelese padraun uniforme nian no halo alokasaun efisiente no 
efikás tuir prioridade no orsamentu ne’ebé iha.

1.4.5 Implementa inventáriu no registu bens tuir regulamentu Governu 
nian.

1.5 Dezenvolve no 
implementa estratéjia 
koordenasaun doadór sira 
nian

1.5.1 Hahú fila fali inisiativa Friends of PNTL no hala’o enkontru tuir 
kalendáriu ne’ebé estabelese tiha ona.

Progresu sei sukat liuhusi:

1. Informasaun orsamentu no finanseiru ne’ebé loos no disponivel bainhira presiza hodi fasilita atu 
foti desizaun ho koñesimentu ne’ebé inklui kustu no previzaun. 

2. Orsamentu konsistente ho rekizitu servisu nian.
3. Desizaun no prosesu transparente no responsavel, bele tahan ba fiskalizasaun husi liur.
4. Pesoál, instalasaun no ekipamentu sufisiente hodi realiza nesesidade funsionamentu no rekizitu 

atu hala’o serbisu.
5. Kursu Rekruta tuir oráriu no orsamentu.
6. Informasaun loos kona-ba pesoál disponivel hodi fasilita prosesu foti desizaun ho koñesimentu.
7. Liña emerjénsia 112 no IMS operasionál.
8. Akademia Polísia estabelese liuhusi Dekretu-Lei.
9. Aumenta PNTL nia responsabilidade atu hala’o kursu hirak ne’ebé iha akreditasaun.
10. Friends of PNTL estabelese ona no enkontru hala’o ona.

RESULTADU
Polísia serbisu hamutuk ho komunidade hodi hametin konfiansa ba 
malu no simu kooperasaun ativa husi komunidade.

Iha tinan 2014, atividade prinsipál hodi alkansa rezultadu maka:
2.1 Vizibilidade Aas 2.1.1 Eskuadra iha Distritu no unidade hirak ne’ebé relevante hala’o 

patrullamentu movel (viatura, bisikleta, la’o ain, marítima, 
fronteira) no halo dokumentasaun kona-ba frekuénsia, fatin no 
interasaun ho komunidade.

2.1.2 Kolokasaun pesoál PNTL iha postu polísia Suco, atu fasilita 
interasaun polísia ho komunidade.

2.1.3 Hahú programa pilotu patrulla nian no komunikasaun radio iha Dili, 
no hato’o relatóriu kona-ba rezultadu pilotu nian.

2.2 Involvimentu Komunidade 2.2.1 Fulan-fulan Eskuadra iha Distritu no unidade sira hala’o pelumenus 
enkontru komunitáriu ida ho grupu hanesan lider komunitáriu, 
negosiante, grupu juventude, ONG, no igreja, no halo relatóriu 
kona-ba rezultadu.

2.2.2 Fulan-fulan offisiál polísia halo vizita ba eskola no halo relatóriu ba 
rezultadu ne’ebé hetan. Estabelese programa ofisiál kona-ba vizita 
ba eskola (projetu pilotu iha Dili).

2.2.3 Rekolla dadus demográfiku liuhusi vizita polísia nian tama sai uma, 
hodi hatán ba preokupasaun komunidade sira nian.

2.2.4 Eskuadra iha Distritu no unidade relevante sira hala’o programa 
formasaun ba lider juventude kona-ba prevensaun krime.

2.2.5 Eskuadra iha Distritu no unidade relevante sira hala’o atividade 
komunitáriu, no hato’o informasaun kona-ba eventu seluk 
hanesan: 

•	 Loron	Polísia	nian,

•	 Festa/Divertimentu	(ba	joven	no	labarik	sira);	no

•	 Projetu/program	ba	juventude.

2.2.6 Elabora no fahe informasaun kona-ba atividade polísia nian liuhusi 
prodús Panfletu, sticker, broxura no kamizola.

2.2.7 Hala’o formasaun ba pesoál postu polísia nian nu’udar parte ida 
husi estratéjia polisiamentu komunitáriu.

OBJETIVU 2 : Konsolida Orden Públika no Seguransa Komunitária  
 
Prioridade 2: Polisiamentu Komunitáriu

Alkansa Ita Nia Prioridade



2.3 Hatán ho Profisionalizmu 2.3.1 Iha komandu no iha eskuadra Distritu nian, hala’o sesaun 
informasaun ba membru sira kona-ba komportamentu étiku, 
integridade no valór sira PNTL nian, no halo dokumentasaun ba 
eventu hirak ne’e no tópiku ne’ebé diskute.

2.3.2 Promove estandard aas komportamentu étiku husi membru sira, 
liuhusi ezemplu di’ak husi lider sira.

2.3.3 Halo dokumentasaun no hala’o prosesu ba alegasaun kona-
ba komportamentu ne’ebé la’ós apropriadu ne’ebé kontra 
regulamentu dixiplinár, no halo dokumentasaun bainhira loke no 
taka arkivu dixiplinár.

2.3.4 Rekolla no hato’o relatóriu kona-ba komportamentu ezemplár.

2.3.5 Gabinete Inspesaun Jerál halo oráriu no hala’o auditoria ba PNTL 
nia serbisu fatin sira – Eskuadra Distritál no Komandu sira – no 
halo relatóriu kona-ba informasaun ne’ebé hetan no hato’o 
rezultadu ba Komandante Jerál.

2.3.6 Rejista no hato’o relatóriu kona-ba tempu ne’ebé unidade 
relevante sira (inklui BOP, COE, Marítima, UPF no forsa rezerva) lori 
hodi hatán ba komunidade nia pedidu atu husu asisténsia.

2.3.7 Simu xamada linha emerjénsia 112 ho lalais no despaxa kedas 
patrulla ba iha terenu.

Progresu sei sukat liuhusi:

1. Kuantidade enkontru komunitáriu iha Distritu.
2. Kuantidade ligasaun ho emprezáriu sira.
3.	 Kuantidade	formasaun/sesaun	informasaun	no	eventu	no	tópiku	ne’ebé	kobre.
4. Kuantidade patrulla ne’ebé hala’o.
5. Tempu ne’ebé lori hodi hatán.
6. Tempu ne’ebé lori hodi simu xamada ba liña emerjénsia 112.
7. Tempu ne’ebé lori hodi despaxu polísia ba to’o insidente ida.
8. Keixa kontra polísia aumenta ka hatuun.
9. Kuantidade kazu dixiplina nian.
10. Númeru louvór ne’ebé fó aumenta ka tuun.
11. Povu satisfeitu ho kontaktu ne’ebé sira iha ho polísia – levantamentu kona- ba satisfasaun.

RESULTADU Hala’o servisu tránzitu no seguransa rodoviária ne’ebé efikás.
Iha tinan 2014, atividade prinsipál hodi alkansa rezultadu maka:

3.1 Halo koordenasaun ba 
tránzitu no hamenus 
inkonveniénsia ba ema 
ne’ebé uza dalan

3.1.1 Halo serbisu tránzitu nian iha área hirak ne’ebé iha tráfegu barak 
durante oras-ponta, no halo relatóriu kona-ba detalles patrulla 
nian.

3.1.2 Halo investigasaun ba insidente liuhusi prosedimentu PNTL, halo 
relatóriu kona-ba prosesu no rezultadu.

3.1.3 Halo planu kona-ba bainhira atu taka dalan no komunika ba 
komunidade liuhusi media.

3.1.4 Halo koordenasaun ho Diresaun Nacional Transporte Terrestre hodi 
estabelese no monta sinal Tranzitu, markasaun dalan iha territóriu 
Nasional Timor-Leste hodi bele iha mellormentu ba sirkulasaun 
viatura iha dalan públiku.

3.2 Eduka ema ne’ebé uza 
dalan – kondutór ema la’o 
ain – kona-ba hahalok 
ne’ebé seguru no tuir lei

3.2.1 Hala’o enkontru públiku no uza media (televizaun, rádiu no jornál) 
hodi eduka komunidade kona-ba:

•	 Uzu	kapasete	bainhira	sa’e	motor,

•	 Iha	karta	kondusaun	no	dokumentu	hirak	ne’ebé	relevante	ba	
transporte: livrete, lisensa trajeto no fixa inspesaun ne’ebé 
válidu,

•	 Uza	sintu	seguransa	ne’ebé	metin	bainhira	sa’e	karreta,

•	 Hatene	sinal	tranzitu	sira;	no	

•	 Fó	prioridade	ba	ema	ne’ebé	la’o	ain	bainhira	atravesa	iha	
zebra crossing.

3.2.2	 Vizita	ba	eskola	sekundária/pre	sekundária	hodi	eduka	estudante	
sira atu respeita sinal tranzitu no kumpre Lei Kódigu Estrada nian.

3.2.3 Serbisu hamutuk ho Diresaun Nasional Transporte Terrestre hodi 
eduka kondutor ne’ebé atu hetan karta kondusaun kona-ba Lei 
Kódigu Estrada.

Prioridade 3 : Tranzito no Seguransa Rodoviária



3.3 Promove kumprimentu 
ba regra tránzitu no 
seguransa rodoviária

3.3.1 Implementa kampaña espesífiku seguransa rodoviária nian hodi 
obriga: 

•	 Ema	ne’ebé	la’o	ho	motor	uza	kapasete,

•	 Ema	iha	karta	kondusaun	ne’ebé	válidu,

•	 Uza	sintu	seguransa	ne’ebé	metin	bainhira	sa’e	kareta,

•	 Hatene	sinal	tranzitu	sira;	no	

•	 Fó	prioridade	ba	ema	ne’ebé	la’o	ain	bainhira	atravesa	iha	
zebra crossing.

Depois halo relatóriu kona-ba estatístika tinan ida nian.

3.3.2 Liuhusi patrulla, hatudu prezensa makas polísia nian iha dalan.

3.3.3 Halo fiskalizasaun ba viatura públiku, privadu no governu liuihusi 
check point atu nune’e ema hotu bele iha konsiensia atu kumpre 
regra tránzitu nian.

3.3.4 Aplika nota de auto infrasaun ba kondutor ne’ebé komete 
infrasaun tranzitu hodi diriji sira ba selu multa iha iha gabinete 
regionál no distritál Diresaun Nasional Transporte terestre.

3.3.5 Aplika Artigu n° 207 to’o 210 husi Kódigu Penal ba ema ne’ebé 
de’it mak lori viatura iha dalan públiku sei sujeita ba.

Progresu sei sukat liuhusi:

1. Kuantidade ema ne’ebé hetan multa tanba la tau kapasete. 
2. Kuantidade ema ne’ebé hetan multa tanba laiha karta kondusaun ne’ebé válidu.
3. Kuantidade ema ne’ebé hetan multa tanba la uza sintu seguransa ne’ebé metin bainhira sa’e 

karreta.
4.  Kuantidade ema ne’ebé hetan multa tanba la tuir sinal tránzitu. 
5.  Kuantidade ema ne’ebé la fó prioridade ba ema ne’ebé la’o ain bainhira atravesa iha zebra 

crossing.
6. Númeru asidente tráfegu no ema ne’ebé mate tuun. 
7. Polísia atende asidente tráfegu iha minutu 10 nia laran.
8. Númeru sesaun informasaun, kampaña iha media kona-ba uzu kapasete, iha karta kondusaun 

ne’ebé válidu no kondutór sira nia hahalok.
9. Kuantidade no tipu patrulla ne’ebé hala’o.
10. Komentáriu husi komunidade kona-ba movimentu tráfegu no interrupsaun ka obstákulu ba tráfegu.
11. Redús grupu joven malandru ne’ebé utiliza motor hodi halo korrida iha Estrada públiku.
12. Numeru infrasaun tranzitu tuun.

RESULTADU
Hala’o estratéjia polisiamentu ne’ebé efikás hodi prevene, hala’o 
investigasaun no hala’o prosesu iha tribunal.

Iha tinan 2014, atividade prinsipál hodi alkansa rezultadu maka:
4.1 Hatán ba krime liuhusi 

estratéjia proativu no 
reativu

4.1.1 Aumenta patrulla iha área ne’ebé iha problema no tuir oras ne’ebé 
identifika tiha ona.

4.1.2 Promove katak PNTL hotu-hotu lori no uza kaderneta referénsia 
kona-ba Arrestu no Detensaun. 

4.1.3 Hatán lalais ba insidente liuhusi prosedimentu PNTL ne’ebé aprova 
tiha ona, no halo dokumentasaun kona-ba prosesu no rezultadu.

4.1.4 Tuir prosesu ne’ebé estabelese tiha ona kona-ba kapturasaun no 
detensaun.

4.1.5 Hala’o investigasaun kle’an, halo dokumentasaun kona-ba prosesu 
ne’ebé tuir no uza Sistema Jestaun Insidente (IMS) nian.

4.1.6 Fó apoiu no informasaun ba vítima sira krime nian.
4.2 Hametin kapasidade 

komandu no kontrolu 
nian hodi halo alokasaun 
efikás liu ba rekursu

4.2.1 Semana-semana halo analize ba relatóriu IMS nian hodi identifika 
prioridade no halo alokasaun rekursu nian. 

4.2.2 Simu kedas xamada ba liña emerjénsia 112 no halo despaxu lalais 
ba patrulla. 

4.2.3 Halo despaxu ba servisu polísia ne’ebé apropriadu tuir nivel ka tipu 
distúrbiu ka krime nian. 

4.2.4 Halo despaxu ba viatura komandu PNTL nian tuir protokolu ne’ebé 
estabelese tiha ona.

4.3 Halo integrasaun servisu 
informasaun PNTL nian, 
ba iha polisiamentu hotu-
hotu

4.3.1 Uza informasaun husi Servisu informasaun Polísia nian hodi 
prevene krime.

4.3.2 Uza analize no prosesu fahe informasaun hodi identifika no tau 
matan ba ema ne’ebé komete krime beibeik no ba área ne’ebé bele 
sai alvu ba atividade krime nian.

4.4 Estabelese ligasaun 
entre PNTL no Ministériu 
Públiku ne’ebé di’ak liu 
tan

4.4.1 Investigadór sira implementa prosesu kontrolu kualidade nian ba 
arkivu hotu-hotu ne’ebé tuir prosesu ba to’o Ministériu Públiku.

Prioridade 4 : Prevensaun Krime, Investigasaun no Servisu Informasaun



Progresu sei sukat liuhusi:

1. Kuantidade kazu ne’ebé loke iha IMS.
2. Arkivu kona-ba investigasaun ba krime kontra propriedade, kompleta no entrega ba Ministériu públiku iha 

loron 60 nia laran.
3. Arkivu kona-ba krime kontra ema, kompleta no entrega ba Ministériu Públiku iha loron 60 nia laran. 
4. Kuantidade relatóriu husi Servisu informasaun Polísia nian.
5. Kuantidade patrulla ne’ebé hala’o.
6. Kuantidade pesoál investigasaun nian ne’ebé hetan formasaun kona-ba investigasaun.
7. Tempu ne’ebé lori hodi hatán xamada iha liña emerjénsia 112.
8. Tempu ne’ebé lori hodi despaxa polísia ba iha insidente ida.

